
IRF setir neyðug 
tiltøk í verk
- Vit hava sett herd tiltøk í verk fyri at tryggja, 
at innsavningin av burturkasti kann halda fram 
so ótarnað sum gjørligt, siga tey hjá IRF

Vilmund Jacobsen

Innsavningin hjá IRF er 
ein samfelagsberandi 
tænasta, sum ikki má 
steðga upp. Í sambandi 
við coronasmittuna hev­
ur IRF tí sett herd tiltøk í 
verk fyri at tryggja, at 
innsavningin av burt­
urkasti kann halda fram 
so ótarnað sum gjørligt.

- Vit taka ímóti burt­
urkasti sum vanligt, men 
eingi vitjandi sleppa inn 
á støðirnar hjá okkum. 
Hetta verður gjørt til 
tess at fyribyrgja, at okk­
ara starvsfólk verða 

smittað.
Hjá IRF vísa tey á, at 

hvør bilur hjá felags­
skapinum er ein avbyrgd 
eind. Tað merkir, at 
fólkið í bilunum skal 
hava minst møguligt per­
sónligt samband við onn­
ur í arbeiðstíðini, eins og 
alt samskiftið skal ganga 
umvegis telefon og teldu.

- Vit heita á borgarar 
og viðskiftafólk um ikki 
at seta seg persónligt í 
samband við starvsfólki 
hjá IRF, tá tey eru til ar­
beiðis. Eisini heita vit á 
viðskiftafólk okkara um 
í størsta mun at brúka 

bíleggingartænastuna, 
sum sæst á www.ift.fo

Hjá IRF leggja tey aftr­
at, at leiðsla, fyrisiting og 
koyrideild hjá felags­
skapinum arbeiða heim­
anífrá, og her verður 
eingin ferðing og bert 
talgildir fundir.

- Øll ferðing í arbeiðs­
ørindum er avlýst, og alt 
fundarvirksemi er avlýst, 
útsett ella verður av­
greitt talgilt, siga tey hjá 
IRF, sum annars vísa til 
kunning á síni heimasíðu 
– www.irf.fo

Eins og aðrar 
kommunur, hevur 
Eysturkommuna eisini 
sett í verk eina 
sonevnda corona-
fyribyrging, og á 
heimasíðuni hjá 
kommununi sæst ein 
uppsamling av, hvørji 
fyribyrginingarátøkini 
hjá kommununi eru.

Føroya Bjór 
nokk at øllum

- Vit hava nokk av øli, sodavatni 
og spiritus á goymslu, 
siga tey á Føroya Bjór

Vilmund Jacobsen

Bryggjaríið Føroya Bjór í 
Klaksvík hevur sent út 
kunning til síni viðskifta­
fólk, og her vísa tey á, at 
fyritøkan eisini ynskir at 
taka lut í átøkunum hjá 
almennu myndugleikun­
um í Føroyum til tess at 
minka um smittuvanda.

- Vit hava gjørt av at 
seta nøkur átøk í verk, og 
hesi átøk verða í fyrst 
atløgu galdandi í tvær 
vikur - men støðan kann 
broytast, leggja tey 
aftrat.

Í kunningini vísir Før­
oya Bjór á, at bryggjaríið 
og goymslurnar kring 
landið einans verða opn­
ar fyri starvsfólki hjá 
fyritøkuni, og í nevnda 

tíðarskeiði verða ongar 
virkisvitjanir á bryggjar­
ínum.

- Útkoyring verður 
sum vanligt, men bilfør­
arar og sølufólk hjá okk­
um hava fingið boð um 
at hava so lítla kontakt 
við viðskiftafólk sum til 
ber.

Á Føroya Bjór siga tey, 
at avgreiðslurnar fara at 
hava opið sum vanligt, og 
fyritøkan mælir við­
skiftafólki til bert at 
brúka gjaldskort fyri at 
avmarka smittuvandan.

- Vit skulu eisini boða 
frá, at vit hava nokk av 
øli, sodavatni og spiritus 
á goymslu, leggja tey á 
Føroya Bjór aftrat í 
kunning til síni viðskifta­
fólk.

Hava nú 
skipað seg 
í vaktum
Vilmund Jacobsen

- Í samband við corona-
smittuna er óvissan 
stór um, hvat skip og 
bátar fara at gera ta 
næstu tíðina. Vónandi 
gongur ikki ov long 
tíð, til vit fáa vanlig 
viðurskifti aftur.
Soleiðis verður sagt 
á heimasíðuni hjá 
Fiskamarknaði 
Føroya, sum annars 
hevur opið sum 
vanligt, tó við skerdari 
manning í senn.
- Bara helvtin av 
fólkinum er til arbeiðis 
í senn. Hetta er fyri at 
binda um heilan fingur. 
Um onkur skuldi 
blivið sjúkur, kann 
hin vaktin traðka til.
Lagt verður aftrat, at 
serstøku umstøðurnar 
kunnu merkja, at 
avgreiðslutíðin 
onkuntíð kanska 
verður longri 
enn vanligt.
Men, hvat gera so 
línuskipini í løtuni?
- Eitt ísfiskalínuskip 
fiskar í íslendskum 
sjógvi, og teir landa 
væntandi miðskeiðis 
í hesi vikuni. Tvey 
ísfiskalínuskip eru 
undir Føroyum.
Á Fiskamarknaði 
Føroya siga tey, at 
okkurt línuskip fer 
avstað aftur í næstum, 
meðan ivasamt er, nær 
onnur línuskip loysa.
- Streymurin verður 
góður, men bæði 
veðurútlit og corona-
trupulleikin gera, at 
tað neyvan verður 
so nógvur útróður 
ta næstu tíðina, 
verður lagt aftrat.
Viðhefta mynd er av 
Høgna Hansen, stjóra á 
Fiskamarknaði Føroya.

Tað er nógv, ið 
bendir á, at covid-19 
kann yvirliva eina 
rúma tíð uttan fyri 
mannakroppin. 
Bindið tí fyri allar 
posar, sum fara út 
í gráa posan, eru 
boðini hjá IRF


